
śrīmadbhāgavatamahāpurāṇam
Á Á dvitīyaskandhē navamō’dhyāyaḥ Á Á

śrīśuka uvāca
ātmamāyāmṛtē rājan parasyānubhavātmanaḥ Á
na ghaṭētārthasambandhaḥ svapnadraṣṭurivāñjasā Á Á 1 Á Á

bahurūpa ivābhāti māyayā bahurūpayā Á
ramamāṇō guṇēṣvasyā mamāhamiti manyatē Á Á 2 Á Á

yarhi vāva mahimni svē parasmin kālamāyayōḥ Á
ramēta gatasammōhastyaktvōdāstē tadōbhayam Á Á 3 Á Á

ātmatattvaviśuddhyarthaṃ yadāha bhagavānṛtam Á
brahmaṇē darśayan rūpamavyalīkavratādṛtaḥ Á Á 4 Á Á

sa ādidēvō jagatāṃ parō guruḥ
svadhiṣṇyamāsthāya sisṛkṣayaikṣata Á

tāṃ nādhyagacchad dṛśamatra sammatāṃ
prapañcanirmāṇavidhiryayā bhavēt Á Á 5 Á Á

sa cintayan dvyakṣaramēkadāmbha -
syupāśṛṇōd dvirgaditaṃ vacō vibhuḥ Á

sparśēṣu yatṣōḍaśamēkaviṃśaṃ
niṣkiñcanānāṃ nṛpa yad dhanaṃ viduḥ Á Á 6 Á Á

niśamya tadvaktṛdidṛkṣayā diśō
vilōkya tatrānyadapaśyamānaḥ Á

svadhiṣṇyamāsthāya vimṛśya taddhitaṃ
tapasyupādiṣṭa ivādadhē manaḥ Á Á 7 Á Á

divyaṃ sahasrābdamamōghadarśanō
jitānilātmā vijitōbhayēndriyaḥ Á

atapyata smākhilalōkatāpanaṃ
tapastapīyāṃstapatāṃ samāhitaḥ Á Á 8 Á Á

tasmai svalōkaṃ bhagavān sabhājitaḥ
sandarśayāmāsa paraṃ na yatparam Á

vyapētasaṅklēśavimōhasādhvasaṃ
svadṛṣṭavadbhirvibudhairabhiṣṭutam Á Á 9 Á Á

pravartatē yatra rajastamastayōḥ
sattvaṃ ca miśraṃ na ca kālavikramaḥ Á

na yatra māyā kimutāparē harē -
ranuvratā yatra surāsurārcitāḥ Á Á 10 Á Á

śyāmāvadātāḥ śatapatralōcanāḥ
piśaṅgavastrāḥ surucaḥ supēśasaḥ Á

sarvē caturbāhava unmiṣanmaṇi -
pravēkaniṣkābharaṇāḥ suvarcasaḥ Á

pravālavaidūryamṛṇālavarcasaḥ
parisphuratkuṇḍalamaulimālinaḥ Á Á 11 Á Á

bhrājiṣṇubhiryaḥ paritō virājatē
lasadvimānāvalibhirmahātmanām Á

vidyōtamānaḥ pramadōttamādyubhiḥ
savidyudabhrāvalibhiryathā nabhaḥ Á Á 12 Á Á

śrīryatra rūpiṇyurugāyapādayōḥ
karōti mānaṃ bahudhā vibhūtibhiḥ Á

prēṅkhaṃ śritā yā kusumākarānugai -
rvigīyamānā priyakarma gāyatī Á Á 13 Á Á

dadarśa tatrākhilasātvatāṃ patiṃ
śriyaḥ patiṃ yajñapatiṃ jagatpatim Á

sunandanandaprabalārhaṇādibhiḥ
svapārṣadamukhyaiḥ parisēvitaṃ vibhum Á Á 14 Á Á

bhṛtyaprasādābhimukhaṃ dṛgāsavaṃ
prasannahāsāruṇalōcanānanam Á

kirīṭinaṃ kuṇḍalinaṃ caturbhujaṃ
pītāmbaraṃ vakṣasi lakṣitaṃ śriyā Á Á 15 Á Á

adhyarhaṇīyāsanamāsthitaṃ paraṃ
vṛtaṃ catuḥṣōḍaśapañcaśaktibhiḥ Á

yuktaṃ bhagaiḥ svairitaratra cādhruvaiḥ
sva ēva dhāman ramamāṇamīśvaram Á Á 16 Á Á

taddarśanāhlādapariplutāntarō
hṛṣyattanuḥ prēmabharāśrulōcanaḥ Á

nanāma pādāmbujamasya viśvasṛg
yat pāramahaṃsyēna pathādhigamyatē Á Á 17 Á Á

taṃ prīyamāṇaṃ samupasthitaṃ tadā
prajāvisargē nijaśāsanārhaṇam Á

www.prapatti.com 3 Sunder Kidāmbi



śrīmadbhāgavatamahāpurāṇam dvitīyaskandhē navamō’dhyāyaḥ

babhāṣa īṣatsmitaśōciṣā girā
priyaḥ priyaṃ prītamanāḥ karē spṛśan Á Á 18 Á Á

śrībhagavānuvāca
tvayāhaṃ tōṣitaḥ samyag vēdagarbha sisṛkṣayā Á
ciraṃ bhṛtēna tapasā dustōṣaḥ kūṭayōginām Á Á 19 Á Á

varaṃ varaya bhadraṃ tē varēśaṃ mābhivāñchitam Á
brahmañchrēyaḥ pariśrāmaḥ puṃsō maddarśanāvadhiḥ Á Á 20 Á Á

manīṣitānubhāvō’yaṃ mama lōkāvalōkanam Á
yadupaśrutya rahasi cakartha paramaṃ tapaḥ Á Á 21 Á Á

pratyādiṣṭaṃ mayā tatra tvayi karmavimōhitē Á
tapō mē hṛdayaṃ sākṣādātmāhaṃ tapasō’nagha Á Á 22 Á Á

sṛjāmi tapasaivēdaṃ grasāmi tapasā punaḥ Á
bibharmi tapasā viśvaṃ vīryaṃ mē duścaraṃ tapaḥ Á Á 23 Á Á

brahmōvāca
bhagavan sarvabhūtānāmadhyakṣō’vasthitō guhām Á
vēda hyapratiruddhēna prajñānēna cikīrṣitam Á Á 24 Á Á

tathāpi nāthamānasya nātha nāthaya nāthitam Á
parāvarē yathā rūpē jānīyāṃ tē tvarūpiṇaḥ Á Á 25 Á Á

yathā’’tmamāyāyōgēna nānāśaktyupabṛṃhitam Á
vilumpan visṛjan gṛhṇan bibhradātmānamātmanā Á Á 26 Á Á

krīḍasyamōghasaṅkalpa ūrṇanābhiryathōrṇutē Á
tathā tadviṣayāṃ dhēhi manīṣāṃ mayi mādhava Á Á 27 Á Á

www.prapatti.com 4 Sunder Kidāmbi



śrīmadbhāgavatamahāpurāṇam dvitīyaskandhē navamō’dhyāyaḥ

bhagavacchikṣitamahaṃ karavāṇi hyatandritaḥ Á
nēhamānaḥ prajāsargaṃ badhyēyaṃ yadanugrahāt Á Á 28 Á Á

yāvat sakhā sakhyurivēśa tē kṛtaḥ
prajāvisargē vibhajāmi bhō janam Á

aviklavastē parikarmaṇi sthitō
mā mē samunnaddhamadō’jamāninaḥ Á Á 29 Á Á

śrībhagavānuvāca
jñānaṃ paramaguhyaṃ mē yad vijñānasamanvitam Á
sarahasyaṃ tadaṅgaṃ ca gṛhāṇa gaditaṃ mayā Á Á 30 Á Á

yāvānahaṃ yathābhāvō yadrūpaguṇakarmakaḥ Á
tathaiva tattvavijñānamastu tē madanugrahāt Á Á 31 Á Á

ahamēvāsamēvāgrē nānyad yat sadasat param Á
paścādahaṃ yadētacca yō’vaśiṣyēta sō’smyaham Á Á 32 Á Á

ṛtē’rthaṃ yat pratīyēta na pratīyēta cātmani Á
tadvidyādātmanō māyāṃ yathā’’bhāsō yathā tamaḥ Á Á 33 Á Á

yathā mahānti bhūtāni bhūtēṣūccāvacēṣvanu Á
praviṣṭānyapraviṣṭāni tathā tēṣu na tēṣvaham Á Á 34 Á Á

ētāvadēva jijñāsyaṃ tattvajijñāsunā’’tmanaḥ Á
anvayavyatirēkābhyāṃ yat syāt sarvatra sarvadā Á Á 35 Á Á

ētanmataṃ samātiṣṭha paramēṇa samādhinā Á
bhavān kalpavikalpēṣu na vimuhyati karhicit Á Á 36 Á Á

www.prapatti.com 5 Sunder Kidāmbi



śrīmadbhāgavatamahāpurāṇam dvitīyaskandhē navamō’dhyāyaḥ

śrīśuka uvāca
sampradiśyaivamajanō janānāṃ paramēṣṭhinam Á
paśyatastasya tad rūpamātmanō nyaruṇaddhariḥ Á Á 37 Á Á

antarhitēndriyārthāya harayē vihitāñjaliḥ Á
sarvabhūtamayō viśvaṃ sasarjēdaṃ sa pūrvavat Á Á 38 Á Á

prajāpatirdharmapatirēkadā niyamān yamān Á
bhadraṃ prajānāmanvicchannātiṣṭhat svārthakāmyayā Á Á 39 Á Á

taṃ nāradaḥ priyatamō rikthādānāmanuvrataḥ Á
śuśrūṣamāṇaḥ śīlēna praśrayēṇa damēna ca Á Á 40 Á Á

māyāṃ vividiṣan viṣṇōrmāyēśasya mahāmuniḥ Á
mahābhāgavatō rājan pitaraṃ paryatōṣayat Á Á 41 Á Á

tuṣṭaṃ niśāmya pitaraṃ lōkānāṃ prapitāmaham Á
dēvarṣiḥ paripapraccha bhavān yanmānupṛcchati Á Á 42 Á Á

tasmā idaṃ bhāgavataṃ purāṇaṃ daśalakṣaṇam Á
prōktaṃ bhagavatā prāha prītaḥ putrāya bhūtakṛt Á Á 43 Á Á

nāradaḥ prāha munayē sarasvatyāstaṭē nṛpa Á
dhyāyatē brahma paramaṃ vyāsāyāmitatējasē Á Á 44 Á Á

yadutāhaṃ tvayā pṛṣṭō vairājāt puruṣādidam Á
yathā’’sīttadupākhyāsyē praśnānanyāṃśca kṛtsnaśaḥ Á Á 45 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

dvitīyaskandhē navamō’dhyāyaḥ Á Á

